
МИНИСТЕРСТВО ЗА ОДБРАНА

Врз основа на член 146 став (3) и член 147 став (8) од Законот за воздухопловство 
(„Службен весник на Република Македонија“ бр. 14/06, 24/07, 103/08, 67/10, 24/12, 80/12 и 
155/12), министерот за одбрана, донесе

П Р А В И Л Н И К 
ЗА ПОСЕБНИТЕ УСЛОВИ, НАЧИН И ПОСТАПКА НА УТВРДУВАЊЕ НА 

ЗДРАВСТВЕНАТА СПОСОБНОСТ НА ВОЕНИОТ ПЕРСОНАЛ ВО 
ВОЗДУХОПЛОВСТВОТО КОЈ ВРШИ И ОБЕЗБЕДУВА РАБОТИ ОД ЗНАЧЕЊЕ ЗА 

БЕЗБЕДНОСТА НА ВОЗДУХОПЛОВСТВОТО, А КОИ СЕ ОДНЕСУВААТ НА 
ДРЖАВНИТЕ ВОЗДУХОПЛОВИ И ЗА ОВЛАСТУВАЊЕ НА ЗДРАВСТВЕНИТЕ 

УСТАНОВИ ИЛИ ЛЕКАРИ ПОЕДИНЦИ ЗА ВРШЕЊЕ НА ЗДРАВСТВЕНИ ПРЕГЛЕДИ 
НА ВОЕНИОТ ПЕРСОНАЛ ВО ВОЗДУХОПЛОВСТВОТО

I.  Oсновни одредби

Член 1
Со овој правилник се пропишуваат посебните услови, начинот и постапката на  

утврдување на здравствената способност на воениот персонал во воздухопловството кој 
врши и обезбедува работи од значење за безбедноста на воздухопловството, а кои се 
однесуваат на државните воздухоплови, како и посебните услови, начинот и постапка за 
овластување на здравствените установи или лекари поединци за вршење на здравствени 
прегледи на воениот персонал во воздухопловството.

Член 2
Воен персонал во воздухопловството, во смисла на овој правилник, се лица кои имаат 

стекнато воено летачко звање пилот,  техничар - летач, навигатор, летач оператор и летач 
специјалист.

Воениот персонал во воздухопловството подлежи на здравствени прегледи согласно 
овој правилник.

На здравствени прегледи согласно овој правилник се упатуваат и кандидати за воено 
летачко звање, како и лица со звање воен контролор на летање.

II. Посебни услови, начин и постапка на  утврдување на здравствената способност 
на воениот персонал во воздухопловството

Член 3
Здравствената способност на воениот персонал во воздухопловството се утврдува врз 

основа на здравствени прегледи заради исполнување на условите за вршење на воено 
летачка служба.

Оценката на здравствената способност на воениот персонал во воздухопловството се 
утврдува согласно член 6 од овој правилник.

Член 4
Оценка за утврдување на здравствената способност врз основа на извршените 

здравствени прегледи на воениот персонал во воздухопловството се дава од страна на 
Комисија за утврдување на здравствената способност на воениот персонал во 
воздухопловството (во натамошниот текст: Комисијата). 

Комисијата се формира во Воено медицинскиот центар на Министерството за одбрана 
од страна на министерот за одбрана и се состои од доктори специјалисти.  

Претседател на Комисијата може да биде доктор специјалист по медицина на трудот, 
доктор специјалист по интерна медицина или доктор специјалист по воздухопловна 
медицина. 

Претседателот на Комисијата треба да има завршено обука, напреден курс од областа 
на воздухопловната медицина, а членовите на Комисијата треба да имаат завршено 
основен курс од областа на воздухопловната медицина. 

Обуките од став 4 на овој член се изведуваат според програма која е во согласност со 
меѓународните стандарди од областа на воздухопловната медицина. 

Знаењето на членовите на Комисијата од областа на воздухопловна медицина се 
обновува секоја трета година во установа за воздухопловна медицина.

 
Член 5

Здравствените прегледи можат да бидат: првични, периодични и вонредни. 
За извршените здравствени прегледи се издава лекарско уверение од страна на 

Комисијата со важност од една година.

Член 6
Првичните здравствени прегледи се вршат на лица, кандидати за звања од член 2 став 1 

од овој правилник. 
Здравствената способност на кандидатите на првичниот здравствен преглед се утврдува 

согласно Правилникот за мерилата за оценување на посебната здравствена и физичка 
способност на воениот персонал за служба во Армијата на Република Македонија 
(„Службен весник на Република Македонија“ бр. 68/11). 

На лицата од став 1 на овој член се врши квалитативна анализа на урина на 
психотропни супстанци.

Периодичните и вонредните здравствени прегледи на воениот персонал во 
воздухопловството  се вршат според Уредбата за посебните услови, начин и постапка на 
утврдување на здравствената способност на персоналот во воздухопловството и другиот 
стручен персонал, роковите на важење на лекарските уверенија и посебните услови што 
треба да ги исполнуваат здравствените установи и овластен лекар-поединец за вршење на 
здравствени прегледи на персоналот во воздухопловството и другиот стручен персонал. 
(„Службен весник на Република Македонија“ бр.49/08 и 87/11). 

На периодичните здравствени прегледи, квалитативна анализа на урина на 
психотропни суспстанци се врши по индикација. 

Член 7
Воениот персонал во воздухопловството кој се упатува на здравствени прегледи за 

утврдување на здравствената способност доставува барање за вршење на здравствен 
преглед и потребна медицинска документација за здравствената состојба која му е 
побарана од Комисијата. 

Со барањето од став 1 на овој член се доставуваат и податоци за сите промени на 
здравствената состојба кои настанале по последниот здравствен преглед.                                       

Член 8
Ако во текот на здравствениот преглед се утврди здравствена состојба која отстапува 

од пропишаната за категоријата на телесна и душевна способност, припадникот на 
воениот персонал во воздухопловството може да биде оценет со оценка „способен“ ако:

1) здравствена состојба е таква да не се смета за неспособен за вршење на должноста;

2) евентуалните утврдени недостатоци функционално се компензирани и
3) професионалната способност, вештината и искуство да можат да го надоместат 

утврдениот недостаток.
Ако во тек на здравствениот преглед се утврди здравствена способност која бара 

скратување на рокот на важноста на лекарското уверение, ограничување за вршење 
одредени стручни работи, користење на очила во тек на летањето, односно за време на 
извршувањето на работните задачи, се издава уверение за здравствена способност со 
одредени ограничувања.

Член 9
Воениот персонал во воздухопловството се упатува на вонреден здравствен преглед по 

прележани болести, повреди или извршени хируршки интервенции.

III. Посебни услови, начин и постапка за  овластување на здравствените установи 
или лекари поединци за вршење на здравствени прегледи 

на воениот персонал во воздухопловството

Член 10
Здравствени прегледи на воениот персонал во воздухопловството се вршат во Воено 

медицинскиот центар на Министерството за одбрана. 
Во случај кога здравствените прегледи на воениот персонал во воздухопловството не 

може да се извршат во Воено медицинскиот центар на Министерството за одбрана, тогаш 
прегледите се вршат во овластени здравствени установи или лекари поединци согласно 
Уредбата за посебните услови, начин и постапка на утврдување на здравствената 
способност на персоналот во воздухопловството и другиот стручен персонал, роковите на 
важење на лекарските уверенија и посебните услови што треба да ги исполнуваат 
здравствените установи и овластен лекар-поединец за вршење на здравствени прегледи на 
персоналот во воздухопловството и другиот стручен персонал. („Службен весник на 
Република Македонија“ бр.49/08 и 87/11).

По потреба, дел од здравствените прегледи се вршат и во други медицински 
здравствени установи во странство. 

IV. Медицинска документација

Член 11
Медицинската документација за припадниците на воениот персонал во 

воздухопловството се води согласно обрасците дадени во Прилог кој е составен дел на 
овој правилник.

V.  Завршна одредба

Член 12
Овој правилник влегува во сила наредниот ден од денот на објавувањето во „Службен 

весник на Република Македонија“, освен одредбите од член 4 ставови 5 и 6 од овој 
правилник кои ќе отпочнат да применуваат по две години од денот на влегувањето во сила 
на овој правилник.

Бр. 01-3575/2
1 јули 2013 година Министер за одбрана,

Скопје Талат Џафери, с.р.

